Духовная грамота

великого князя Ивана Даниловича Калиты

Около 1339 г.

Второй вариант

Во имя Отця и Сына и Святаго Духа, се яз, грешныи худыи раб Божии Иван, пишу душевную грамоту, ида в Ворду, никимь не нужен, целымь своимь умомь, в своемь здоровьи. Аже Бог что розгадаеть о моемь животе, даю ряд сыном своим и княгини своеи.

Приказываю сыном своим очину свою Москву. А се есмь им роздел учинил:

Се дал есмь сыну своему болшему Семену: Можаеск со всими волостьми, Коломну со всими Коломеньскими волостьми, Городенку, Мезыню, Песочну, и Середокоротну, Похряне, Усть-Мерьску, Брошевую, Гвоздну, Ивани, деревни Маковець, Левичин, Скулнев, Канев, Гжелю, Горетову, Горки, село Астафьевьское, село на Северьсце в Похряньском уезде, село Костянтиновьское, село Орининьское, село Островьское, село Копотеньское, селце Микульское, село Малаховьское, село Напрудьское у города.

А при своемь животе дал есмь сыну своему Семену: 4 чепи золоты, 3 поясы золоты, 2 чаши золоты с женчюги, блюдце золото с женчюгомь с каменьем, 2 чума золота болшая. А ис судов ис серебрьных дал есмь ему 3 блюда серьбрьна.

А се даю сыну своему Ивану: Звенигород, Кремичну, Рузу, Фоминьское, Суходол, Великую свободу, Замошьскую свoбоду, Угожь, Ростовци, Окатьеву свободку, Скирминовьское, Тростну, Негучю. А села: село Рюховьское, село Каменичское, село Рузьское, село Белжиньское, село Максимовское, село Андреевское, село Вяземьское, село Домонтовское, село в Замошьскои свободе, село Семциньское.

А из золота дал есмь сыну своему Ивану: 4 чепи золоты, пояс золот болшии с женчюгомь с каменьемь, погас золот с капторгами, пояс сердоничен золотомь окован, 2 овкача золота, 2 чашки круглыи золоты, блюдо серебрьно Ездниньское, 2 блюдци меншии.

А се дал есмь сыну своему Андрею: Лопастну, Северьску, Нарунижское, Серпохов, Нивну, Темну, Голичичи, Щитов, Перемышль, Растовець, Тухачев. А се села: село Талежьское, село Серпоховьское, село Колбасиньское, село Нарьское, село Перемышльское, село Битяговьское, село Труфоновьское, село Ясиновьское, село Коломнинское, село Ногатиньское.

А из золота дал есмь сыну своему Андрею: 4 чепи золоты, пояс золот фрязьскии с женчюгомь с каменьемь, пояс золот с крюкомь на чьрвьчать шелку, пояс золот царевьскии, 2 чары золоты, 2 чумка золота меншая; а из блюд, - блюдо серебрьно, а два малая.

А се даю княгини своеи с меншими детми: Сурожик, Мушкову гору, Радонежьское, Бели, Воря, Черноголовль, на Вори свободка Софроновьская, Вохна, Деиково раменье, Данилищова свободка, Машев, Селна, Гуслиця, Раменье, что было за княгинею. А села: село Михаиловьское, село Луциньское, село у озера, село Радонежьское, село Деигуниньское, село Тыловское, Рогожь, село Протасьевское, село Аристовское, село Лопастеньское, село Михаиловское на Яузе, 2 селе Коломеньскии.

А из городских волостии даю княгини своеи осмничее. А тамгою и иными волостми городскими поделяться сынове мои; тако же и мыты, которыи в которого уезде, то тому. А оброкомь городскимь Василцева веданья поделяться сынове мои. А что моих бортников и оброчников купленых, которыи в которого росписи, то того.

А по моим грехом, ци имуть искати татарове которых волостии, а отыимуться, вам, сыном моим, и княгини моеи поделити вы ся опять тыми волостми на то место.

А числьныи люди ведають сынове мои собча, а блюдуть вси с единого. А что мои люди куплении в великом свертце, а тыми ся поделять сынове мои.

А что золото княгини моее Оленино, а то есмь дал дчери своеи Фетиньи, 14 обручи и ожерелье матери ее, монисто новое, что есмь сковал. А чело и гривну, то есмь дал при сoбе. А что есмь придобыл золота, что ми дал Бог, и коробочку золотую, а то есмь дал княгини своеи с меншими детми.

А ис порт из моих сыну моему Семену: кожух черленыи женчужныи, шапка золотая. А Ивану, сыну моему: кожух желтая обирь с жьнчугомь, коць великии с бармами. Андрею, сыну моему: бугаи соболии с наплечки с великимь женчюгомь с каменьем, скорлатное портище с бармами. А что есмь нынеча нарядил 2 кожуха с аламы с женчюгомь, а то есмь дал меншим детем своим, Марьи же Федосьи, ожерельем.

А что моих поясов серебрьных, а то роздадять по попьям. А что мое 100 руб. у Ески, а то роздадять по церквам. А что ся остало из моих судов из серебрьных, а тым поделяться сынове мои и княгини моя. А что ся останеть моих порт, а то роздадять по всим попьям и на Москве. А блюдо великое о 4 колця, а то даю святеи Богородици Володимерскои.

А что есмь дал сыну своему Семену стадце, а другое Ивану, а иными стады моими поделятся сынове мои и княгини моя.

А прочь Московьских сел, даю сыну своему Семену села своя купленая: село Аваковское в Новегороде на Улале, другое в Володимери Борисовское.

А что есмь купил село Петровское, и Олексиньское, Вседобричь, и Павловьское на Масе, половину есмь купил, а половину есмь сменил с митрополитом............ця на Масе, что есмь купил у Афинея, то даю сыну своему Ивану.

А что есмь купил село Варварьское и Меловьское у Юрьева, что есмь сменил на Матфеищовьское село, то даю сыну своему Андрею.

А что село Павловское, бабы нашее купля, и Новое селце, что есмь купил, и Олександр святыи, что есмь купил на Костроме, то даю княгини своеи.

А что есмь купил село в Ростове Богородичское, а дал есмь Бориску Воръкову, аже иметь сыну моему которому служити, село будет за нимь, не иметь ли служити детем моим, село отоимут.

А что есмь прикупил селце на Кержачи у Прокофья у игумна, другое Леонтиевское, третье Шараповское, а то даю святому Олександру собе в поминанье.

А приказываю тобе, сыну своему Семену, братью твою молодшую и княгиню свою с меншими детми, по бозе ты им будешь печалник.

А кто сю грамоту порушит, судить ему Бог.

А на се послуси: отець мои душевныи Ефрем, отець мои душевныи Федосии, oтець мои душевныи, поп Давыд.

На обороте листа помета: "Духовные, и списки с духовных, и прошная грамота".
На лицевой стороне грамоты след от прикрепления печати.
Духовная грамота (вторая) великого князя Дмитрия Ивановича

13 апреля – 16 мая 1389 г.

Во имя Отца и Сына и Святаго духа, се яз, грешный худый раб Божий Дмитрий Иванович, пишу грамоту душевную целым своим умом. Даю ряд сыном своим и свoей княгини.

Приказываю дети свои своей княгине. А вы, дети мои, живите заодин, а матери своее слушайте во всем.

А приказываю отчину свою Москву детем своим, князю Василью, князю Юрью, князю Андрею, князю Петру. А брат мой, князь Володимер, ведает свою треть, чем его благословил отец его, князь Андрей. А сына своего, князя Василья, благословляю на стариший путь в городе и в станех моего удела двою жеребьев половина, а трем сыном моим половина, и в пошлинах в городских половина. А тамга из двою моих жеребьев княгине моей половина, а сыном моим половина. А восмьничее мои два жеребья княгине моей. А на стариший путь сыну моему, князю Василью, Василцево сто и Добрятиньская борть с селом с Добрятиньским. А бортници в станех в городских, и конюший путь, и соколничий, и ловчий, тем сынове мои поделятся ровно. А численых людий моих двою жеребьев сыном моим по частем, а блюдут с одиного.

А се даю сыну своему, князю Василью, Коломну со всеми волостми, и с тамгою, и с мыты, и с бортью, и с селы, и сo всеми пошлинами. А волости Коломеньские: Мещерка, Раменка, Песочна, Брашева с селцем с Гвоздною и с Иванем, Гжеля, деревни Левичин, Скулнев, Маковець, Канев, Кочема, Комарев с берегом, Городна, Похряне, Усть-Мерьско. А из Московских сел даю сыну своему, князю Василью: Митин починок, Малаховское, Костянтиновское, Жырошкины деревни, Островское, Орининьское, Копотеньское, Хвостовское, у города луг Великий за рекою. А из Юрьевских сел даю сыну своему, князю Василью: своего прикупа Красное село с Елезаровским, с Проватовым, да село Василевское в Ростове.

А се даю сыну своему, князю Юрью, Звенигород со всеми волостми, и с тамгою, и с мыты, и с бортью, и с селы, и сo всеми пошлинами. А волости Звенигородские: Скирменово с Белми, Тростна, Негуча, Сурожык, Замошъская слобода, Юрьева слобода, Руза городок, Ростовци, Кремична, Фоминьское, Угож, Суходол с Ыстею, с Истервою, Вышегород, Плеснь, Дмитриева слободка. А из Московских сел даю сыну своему, князю Юрью: село Михалевское, да Домантовское, да луг Ходыньский. А из Юрьевских сел ему: прикупа моего село {34} Кузмыдемъяньское, да Красного села починок за Везкою придал есм к Кузмыдемъяньскому, да село Богородицьское в Ростове.

А се даю сыну своему, князю Аньдрею, Можаеск со всеми волостми, и с тамгою, и с мыты, и с бортью, и с селы, и со всеми пошлинами, и с отьездными волостми. А волости Можаиские: Исмея, Числов, Боянь, Берестов, Поротва, Колоча, Тушков, Вышнее, Глиньское, Пневичи с Загорьем, Болонеск. А Коржань да Моишин холм придал есмь к Можаиску. А се волости отъездные: Верея, Рудь, Гордошевичи, Гремичи, Заберега, Сушов, да село Репиньское, да Ивановское Васильевича в Гремичах. А Колуга и Роща сыну же моему, князю Андрею. И чтo вытягал боярин мой Федор Андреевич на обчем рете Тов и Медынь у смолнян, а то сыну же моему, князю Андрею. А из Московских сел ему: Напрудьское село да Луциньское на Яузе с мелницею, Деуниньское, Хвостовьское в Перемышле, да луг Боровский, а другии противу Воскресенья. А из Юрьевских сел ему Олексиньское село на Пекше.

А се даю сыну своему, князю Петру, Дмитров со всеми волостми, и с селы, и со всеми пошлинами, и с тамгою, и с мыты, и с бортью. А се Дмитровские волости: Вышегород, Берендеева слобода, Лутосна с отъездцем, Инобаш. А из Московских волостий князю Петру: Мушкова гора, Ижво, Раменка, слободка княжа Иванова, Вори, Корзенево, Рогож, Загарье, Вохна, Селна, Гуслеця, Шерна городок. А из Московских сел князю Петру: Новое село, Сулишин погост. А из Юрьевских сел ему прикупа моего село Богородицьское на Богоне.

А се даю сыну своему, князю Ивану: Раменеице с бортники и что к нему потягло, да Зверковское село с Сохоньским починком, чтo отошло ото князя от Володимера. А Сохна сыну же моему, князю Ивану. А в том уделе волен сын мой, князь Иван, который брат до него будет добр, тому даст.

А се благословляю сына своего, князя Василья, своею отчиною, великим княженьем.

А сына своего благословляю, князя Юрья, своего деда куплею, Галичем, со всеми волостми, и с селы, и со всеми пошлинами, и с теми селы, которые тягли к Костроме, Микульское и Борисовское.

А сына своего, князя Андрея, благословляю куплею же деда своего, Белымозером, со всеми волостми, и Вольским с Шаготью, и Милолюбский ез, и с слободками, что были детий моих.

А сына своего, князя Петра, благословляю куплею же своего деда, Углечим полем, и что к нему потягло, да Тошною и Сямою.

А се даю своей княгине из великого княженья у сына у своего, у князя у Василья, из Переяславля Юлку, а из Костромы Иледам с Комелою, а у князя у Юрья из Галича Соль, у князя у Андрея из Белаозеря Вольское с Шаготью и Милолюбский ез. А из Володимерских сел княгине моей Ондреевьское село, а из Переяславских сел Доброе село, и что к ним потягло. А из удела сына своего, княжа Васильева: Канев, Песочну, а из сел Малиньское село, Лысцево. А из княжа удела из Юрьева: Юрьева слобода, Суходол с Ыетею, с Ыстервою, да село Ондреевское, да Каменьское. А изo княжа удела из Андреева: Верея, да Числов, да село Луциньское на Яузе с мелницею. А из княжа удела из Петрова: Ижво да Сяма. А что есм дал своей княгине из удела сына своего, княжа Васильева и изо княжа из Юрьева, изо княжа из Андреева, изо княжа из Петрова, волости и села, а что Бог розмыслит о моей княгине, и те волости и села во чьем удел, то тому и есть.

А се даю своей княгине: свой примысл Скирменовскую слободку с Шепковым, Смоляные с Митяевским починком и с бортью, с Вышегородскими бортники, Кропивну с бортники с Кропивеньскими и с Исменьскими, и с Гордошевскими, и с Рудьскими, Желескова слободка с бортью, с Ывановым селом с Хороброва, Исконьская слободка, Кузовская слободка, и что княгини моее прикуп, и что к ней потянуло, тo моей княгине. А по которая места слободьские волостели судили те слободы при мне, и княгини моее волостели судят по та же места, как было при мне. А что княгини моее купля Лохно, то ее и есть. А на Коломне мой примысл Самоилецев починок с деревнями, Савельевский починок, Микульское село, Бабышево, Ослебятевское, а то княгини моей. А что ее село Репеньское и прикуп, то ее и есть. А из Московских сел даю своей княгине: Семциньское село с Ходыньскою мелницею, да Остафьевское село, да Илмовьское. А из Юрьевских сел даю ей: куплю свою Петровское село, да Фроловское, да Елох. А Холхол и Заячков, то моей княгине. А что ми дала княгини Федосья Суду на Белеозере, да Колашну, и Слободку, и что благословила княгиню мою Городком да Волочком, та места ведает княгиня Федосья до своего живота, а по ее животе то княгине моей. А теми своими примыслы всеми благословляю княгиню свою, а в тех примыслех волна моя княгини, сыну ли которому даст, по души ли даст. А дети мои в то не вступаются.

А которые деревни отоимал был князь Володимер от Лыткиньского села княгини моее к Берендееве слободе, а те деревни потянут к Лыткиньскому селу моее княгини.

А по грехом, которого сына моего Бог отъимет, и княгини моя поделит того уделом сынов моих. Которому что даст, тo тому и есть, а дети мои из ее воли не вымутся.

А даст ми Бог сына, и княгини моя поделит его, возмя по части у болшие его братьи.

А у которого сына моего убудет отчины, чем есм его благословил, и княгини моя поделит сынов моих из их уделов. А вы, дети мои, матери слушайте.

А по грехом, отъимет Бог сына моего, князя Василья, а хто будет под тем сын мой, ино тому сыну моему княж Васильев удел, а того уделом поделит их моя княгини. А вы, дети мои, слушайте своее матери, что кому даст, то тому и есть.

А коли детем моим взяти дань на своей отчине, чем есм их благословил, и сын мой, князь Василей, возмет с своего удела с Коломны и со всех Коломеньских волостий триста руб. и сорок и два руб., и княгини моя даст ему в то серебро с Песочны 50 руб. без 3-х, а с Канева дватцять руб. и два руб. А князь Юрьи возмет с Звенигорода и сo всех с Звенигородских волостий двесте руб. и семдесят руб. и два руб., и княгини моя даст ему в то серебро с Юрьевы слободы пятьдесят руб., а с Суходола полпятадесять руб., а с Смоляных 9 руб., а с Скирменовские слободки 9 руб. А князь Андрей возмет с Можаиска и со всех волостий Можаиских сто руб. и семдесят руб. без трех, а с отъездных мест семдесят руб. без дву, и княгини моя даст ему в то серебро дватцять руб. и полтретья руб. с Вереи, а с Числова полосма руб., а с Заячкова дватцять руб. и два, с Холхла десять руб., с Желесковы 9 руб., с Исконьские слободки {36} полсема руб., с Кропивны полсема руб. А князь Петр возмет с своего удела сто руб. и одиннатцять, и княгини моя даст ему в то серебро с Ижва тритцять руб. А князь Иван даст князю Василью с Сохны пять руб., а с Раменеиця даст князю Петру пять руб. А то возмут в тысячю руб., а будет бoле или менши, ино по тому розочту.

А переменит Бог Орду, дети мои не имут давати выхода в Орду, и который сын мой возмет дань на своем уделе, то тому и есть. А что есм подавал своей княгине волости и села из уделов детий своих, и свой примысл, и слободы, и села, и Холхол, и Заячков, а с тех волостий, и с слобод, и с сел что возмет княгини моя, то ей и есть. А дети мои в то не вступаются.

А из тех волостий, и слобод, и сел, что есм вымал у детий своих из уделов, а подавал княгине своей, а кому будет жалоба сиротам на волостели, и тем людем учинит исправу княгини моя. А дети мои в то не вступаются.

А что есм дал сыну своему, князю Андрею, Заберегу, за тo дети мои вси дают оброк святому Спасу пятьнатцять руб. на год на Спасов день.

А се благословляю детий своих. Сыну моему старишему, князю Василью: икона Парамшина дела, чепь золота, что ми дала княгини Василиса, пояс золот велики с каменьем без ремени, пояс золот с ременем Макарова дела, бармы, шапка золота.

А сыну моему, князю Юрью: пояс золот новый с каменьем с жомчюгом без ремени, пояс золот Шышкина дела, вотола сажена.

А сыну моему, князю Андрею: снасть золота, пояс золот старый новгородский.

А сыну моему, князю Петру: пояс золот с каменьем пегий, пояс золот с калитою да с тузлуки, да наплечки, да алам.

А сыну моему, князю Ивану: пояс золот татаур, да два ковша золоты по две гривенки.

А что ся останет золото, или серебро, или иное что но есть, то все моей княгине.

А что ся останет стад моих, тем моя княгини поделится с моими детми по частем.

А хто будет моих казначеев, или хтo будет моих дьяков прибыток мой от мене ведал, или посельских, или тиунов, или хто женился у тех, те все не надобе моей княгине и моим детем.

А приказал есм свои дети своей княгине. А вы, дети мои, слушайте своее матери во всем, из ее воли не выступайтеся ни в чем. А который сын мой не имет слушати свое матери, а будет не в ее воли, на том не будет моего благословенья.

А дети мои молодшая, братья княжы Васильевы, чтите и слушайте своего брата старишего, князя Василья, в мое место, своего отця. А сын мой, князь Василий, держит своего брата, князя Юрья, и свою братью молодшюю в братьстве, без обиды.

А хто моих бояр имет служити моей княгине, тех бояр, дети мои, блюдите с одиного.

А хто сю грамоту мою порушит, судит ему Бог, а не будет на нем милости Божий, ни моего благословенья ни в сии век, ни в будущий.

А писал есм сю грамоту перед своими отци: перед игуменом перед Сергием, перед игуменом перед Савастьяном.

А тутo были бояре наши: Дмитрий Михайлович, Тимофей Васильевич, {37} Иван Родивонович, Семен Васильевич, Иван Федорович, Олександр Андреевич, Федор Андреевич, Федор Андреевич, Иван Федорович, Иван Андреевич.

А писал Внук.
Духовная грамота
великого князя Ивана III Васильевича

1504 г., ранее 16 июня.

Вo имя Святыя и живоначалныя Троица, Отца и Сына и Святаго Духа, и по благословению отца нашего Симона, митрополита всея Русии, се яз, многогрешный и худый раб божий Иван, при своем животе, в своем смысле, пишу сию грамоту душевную. Даю ряд своим сыном, сыну своему Василью и меншим своим детям, Юрью, Дмитрию, Семену, Андрею.

Приказываю детей своих менших, Юрья с братьею, сыну своему Василью, а их брату старейшему. А вы, дети мои, Юрий, Дмитрий, Семен, Андрей, держите моего сына Василья, а своего брата старейшего, в мое место, своего отца, и слушайте его во всем. А ты, сын мои Василий, держи свою братью молодшую, Юрья с братьею, во чти, без обиды.

Благословляю сына своего старейшего Василья своею отчиною, великими княжствы, чем мя благословил отец мой, и что ми дал бог. А даю ему город Москву с волостьми, и с путми, и с станы, и с селы, и с дворы с городскими со всеми, и с слободами, и с тамгою, и с пудом, и с померным, и с торги, и с лавками, и с дворы с гостиными, и со всеми пошлинами, и с Добрятинским селом, и с бортью, и с Василцовым стом, да числяки и ординцы. А мoи дети, Юрий, Дмитрий, Семен, Андрей, у моего сына у Василья, а у своего брата у старейшего, в числяки и в ординцы не вступаются ни во что, ни в земли их, ни в воды не вступаются, и не обидят их ничем.

Да ему ж даю селцо Семчинское, и с дворы с городскими, и с Самсоновым лугом, да село Воробьево, и с Володимеровским, и с Семеновским, и с Воронцовским, и с Кадашовым, и с деревнями, как было при мне. Да ему ж даю селцо Воронцовское на Яузе, где мой двор, и с дворы с городскими со всеми по обе стороны Яузы, и с мельницами, как было при мне, да монастырь Лыщыково и с дворы, да Ильинскую слободку, со всем, по тому, как есми выменил у Андронникова монастыря.

А сын мой Василий держит на Москве болшего своего наместника по старине и как было при мне, а другого своего наместника держит на Москве на княж Володимеровской трети Андреевича, что была дана братие моей, Юрью да Андрею.

А чтo которые мои дворы внутри города на Москве, и за городом на посадех, и сады мои все, и пустые мои места по посадом, то все сыну моему Василью. А что которые мои дворы внутри города на Москве и за городом за моими бояры, и за князми, и за детми боярскими, и за дворяны за моими, и за дворцовыми людми, и за конюхи, и за мастеры за моими, и те все дворы сыну же моему Василью. А у кого будут у бояр, и у князей, и у детей у боярских внутри города на Москве и за городом на посадех дворы их, отчины и купли, или кому буду дал на Mоскве внутри города и за городом по посадом на дворы грамоты свои жаловалные прочные, и сын мой Василий в те дворы у них не вступается.

Да что были к Дмитрову приданы волости Московские: Рогож, Воря, Корзенево, Шерна городок, Сулишин и с Новым селом, и яз те волости даю к Mоскве со всем по старине сыну своему Василью. Да ему ж даю волости Сурожык, да Лучинское, да Радонеж с волостьми, и с путми, и с селы, и сo всеми пошлинами, да треть Мушкову с мытом с Лопским.

Да даю ему город Коломну с волостьми, и с путми, и с селы, и со всеми пошлинами, город Кошыру с Заречьем, что за рекою за Окою, Тешилов, и Рославль, и Венев, и Мстиславль, и иные места по Рязанской рубеж, и с волостьми, и с путми, и с селы, и со всеми пошлинами, и с Елчем, и со всеми Елечскими месты, город Серпохов, да Хотунь, и с волостьми, и с путми, и с селы, и со всеми пошлинами, город Торусу с Городцом, и с Ысканью, и с Мышегою, и с Колодною, и со княгининскою вотчиною Овдотьиною, город Мченеск {355} с волостьми, и с селы, и со всеми пошлинами, со всем, что к нему потягло.

Да ему ж даю город Воротынеск, и с Лагинском, и с Краишиным, и с ыными месты, со всем с тем, как был за Воротынскими. А что есми променил князю Михаилу Мезетцкому на его жеребей на Месческ в Стародубе Олексин, и он держит по меновной грамоте, а суд и дань сына моегo Васильево.

А князи новосилские, одоевские, и белевские, и с своими детьми и с своими вотчинами, и что к их вотчинам потягло, сыну же моему Василью к нашему великому княжству.

Да сыну же своему Василью даю город Боровеск с волостьми, и с путми, и с селы, и со всеми пошлинами, и с Суходолом, и с Ыстьею, и с Ыстервою, и с Красным селом, и с Кременцом, и с Песочною с болшею, и с слободкою со Осны на Шане, что садил Василий Карамышев, город Ярославец с волостьми, и с путми, и с селы, и со всеми пошлинами, со всем с тем, как был за князем Михаилом Андреевичем, город Медынь, и Радомль, и с Вешками по Угру, да на Шане слобода, что Товарков садил, по Угру ж, и с Песочною с меншею, и с слободами, что садили Андрей Картмазов, да Митя Загрязской, да Ивашко Гладкой. А что Филиповых детей Полтева села и деревни на сей стороне Угры, и те села и деревни со всем, что к ним потягло, к Медыни сыну же моему Василью.

Да ему ж даю город Можаеск с волостьми, и с путми, и с селы, и сo всеми пошлинами, и с Чягощъю, и с Турьевым, и с Ореховною, и с Могилном, и с Миченками, и с Шатешью, и с Сулидовым, и с Дмитровцом по обе стороны Угры, и с ыными месты, что к ним потягло, город Вязму, и Козлов с волостьми, и с селы, и со всеми пошлинами, со всем с тем, что к Вязме и к Козлову и ко всем Вяземским местом потягло, как было при мне.

Да сыну ж своему Василью даю город Дорогобуж с волостьми, и с селы, и со всеми пошлинами, со всем, что к нему потягло, да волости Дорогобужские Погорелая, Негомле, Хотомичи, Холм, Бятино, Прость, селцо Заопье, Водоса, Некрасова, Селечна, Кремена, Редынь, по реце по Уже устье, Косково, Рехты, Хомчичи, Вышково, Василево, Ескино село Климова, слободка владычня в Чертъкове, селцо Путятино с деревнями, Игумнова, Мстиславец, Ощытов, Жулин, Мошкова гора, Лучин городок, Великое поле, Лопатино, Копылеа и Ужыца, Ведрошь и Озерища, Серковы луки, со всем с тем, что к Дорогобужу и к тем волостем и селoм потягло, как было при мне.

Да сыну ж своему Василью даю город Переаславль с волостьми, и с путми, и с селы, и со всеми пошлинами, и с Солью. Да что были к Дмитрову приданы волости Переаславльские Серебож, Рожественое, Бускутово, и яз те волости даю к Переяславлю с всем по старине сыну своему Василью.

Да ему ж даю город Володимерь с волостьми, и с путми, и с селы, и со всеми пошлинами, и с Муромским селцом и с Шатуром, и с Колушкою, и с Вышелесом, и с Островом, город Юрьев с волостьми, и с путми, и с селы, и с Великою Солью, и со всеми пошлинами, город Суздаль с волостьми, и с путми, и с селы, и со всеми пошлинами, да Солцу Малую обе половины, город Ростов с волостьми, и с путми и с селы, и со всеми пошлинами, и с Солью, город Ярославль с волостьми, и с путми, и с селы, и со всеми пошлинами, и с Ухрою, и с селом с Петровским, и с деревнями, и слободку Охлябининскую и с мытoм,{356} и княж Васильевскую вотчину Щетинина Касть со всем, да Инопаж и с Селцом, и с езом, что на Волзе под Рыбною слободою противу Инопажа и Селца. А бояром и детем боярским ярославским с своими вотчинами и с куплями от моего сына от Василья не отъехати никому никуде. А хто отъедет, и земли их сыну моему, а служат ему, и он у них в их земли не вступается, ни у их жон, ни у их детей. Город Романов городок с волостьми, и с путми, и с селы, и со всеми пошлинами.

Да сыну же своему Василью даю Усть-Шокстны по обе стороны погосты и с деревнями княж Васильевские и княж Семеновские Шохонских, и с езы, и с рыбною ловлею, и со всеми пошлинами, по тому, как было за моею матерью, за великою княгинею, да волости Заволжские по обе стороны реки Шокстны княж Ивановские Андреевича, и села, и деревни, что были за моею матерью, за великою княгинею, а волости Шохонские, Луковесь, Арбужовесь, Маткома, Веретея Болшаа, городок Княжычи, Песье село, Всесвятцкое, Волское и с Окишовским селом, и с Вонгуем, Патробал, Рунаи, и с Шагатью, и с слободками с Кештомою и с Шелшедамом, Белое село, Шыгораш и с ыными волостьми, и с селы, и с деревнями, и с езы, и с рыбнoю ловлею, и со всеми пошлинами, со всем с тем, как было за моею матерью, за великою княгинею, и с Петровскими Костянтиновича селы и с деревнями, и что были в Шокстне ж волости бабы моей, великие княгини Софьи, Усть-Углы да Веретеика Малая, и те волости и с езы, и с рыбною ловлею, и со всеми пошлинами сыну ж моему Василью.

Да сыну же своему Василью даю город Белоозеро с волостьми, и с путми, и с селы, и со всеми пошлинами, со всем с тем, как было при мне, город Вологду с волостьми, и с путми, и с селы, и со всеми пошлинами, да Заозерье, и с Кубеною, и с волостьми, и с путми, и с селы, и со всеми пошлинами, город Устьюг и с волостьми, и с путми, и с селы, и со всеми пошлинами, да Вычегду, и Вымь, и Удору, и Сысолу, и со всеми их месты, да в Заволотцкой земле Ростовщину, Пинега, и Кегрола, и Чякола, Пермъские, Мезень, Немъюга, Пильи горы, Пинешка, Выя, Тоима, Кирьи горы, Емъскаа гора на Вазе со всем и Онтонова перевара, Корболской остров, Шогогора, Керчела, Сура поганаа, Лавела, и с ыными месты, что к тем волостем потяглo, да Югру и Печеру со всем, да Пермь Великую со всем, да город Кострому, и с Плесом, и с Нерехтою, и с Ыледамом, и с волостьми, и с путми, и с селы, и со всеми пошлинами, город Галич с волостьми, и с путми, и с селы, и со всеми пошлинами, и с Солью, и с Унжею, и с Чюхломою, и со всем, что к Галичу, и к Унже, и к Чюхломе изстарины потягло, да Новгород Нижней с волостьми, и с путми, и с селы, и со всеми пошлинами, и с мордвами, и с черемисою, что к Новугороду потягло. А которые села и деревни в Новегороде в Нижнем за моими князми, и за бояры, и за детьми за боярскими, за кем ни буди, и то все сыну же моему Василью.

Да ему ж даю город Муром с волостьми и с путми, и с селы, и со всеми пошлинами, и с мордвами, и с черемисою, что к Мурому потягло, да Мещера с волостьми, и с селы, и со всем, что к ней потягло, и с Кошковым, да князи мордовские все, и с своими отчинами, сыну же моему Василью.

Да сыну же свoему Василью даю Вятцкую землю всю, городы, и волости, и со всем, что к ней потягло, и с арскими князми, как было при мне.

А что есми пожаловал князя Феодора Ивановича Белского, дал есми ему в вотчину город Лух, с волостьми, да волости Вичюгу, да Кинешму, да Чихачев, и князь Феодор и его дети служат сыну моему Василью, а ту свою вотчину держат по тому, как было при мне. А отъедет князь Феодор или его дети от моего сына от Василья к моим детем к меншим, или х кому ни буди, и та его вотчина Лух и с теми волостьми сыну моему Василью.

Да сына же своего Василья благословляю своею отчиною, великим княжеством Тферским, даю ему город Тферь и Городен с волостьми, и с путми, и с селы, и со всеми пошлинами по тому, по каа места писал ко Тфери писец наш князь Феодор Алабыш, город Клин с волостьми, и с путми, и с селы, и со всеми пошлинами, по тому, по каа места писал писец наш Петр Лобан Заболотцкой, опричь тoго, что есми променил своим братаничем, Борисовым детем Феодору да Ивану, от Тферские земли, Буигород, да Колпь, и в то сын мои Василей не вступается. А которые князи служебные в Московской земле и во Тферской земле, и те князи все служат сыну моему Василью, а вотчины свои держат по тому, как было при мне. А кто тех князей служебных от моего сына от Василья отъедет к моим детем к меншим, или х кому ни буди, и тех князей вотчины сыну моему Василью.

Да сына же своего Василья благословляю своею отчиною, великим княженьем Новогородским, даю ему Великий Hoвгород со всем, с пятью пятинами, с волостьми, и с погосты, и с путми, и с селы, и со всеми пошлинами, и с городы: Ивангород, Яма город, Копорья город, Орешок город, Ладога город, Деман город, Куръгород, Порхов город, Высокой город, Кошкин город, Руса город. А дал есми ему те городы все с волостьми, и с погосты, и с путми, и с селы, и со всеми пошлинами, да город Торжок с волостьми, и с путми, и с селы, и сo всеми пошлинами. Да в Новогородской ж земле даю ему город Холм, и Велилю, и Буец, и Лопастици, и с ыными месты, со всем, что к ним потягло, да город Луки Великие с волостьми, и с погосты, и со всеми пошлинами, да Лутцкие ж волости, Пуповичи, Вяз, Чяспла, Коротаи, Дубно, Комша, и с ыными месты, что к ним потягло, да Ржеву Пустую с волостьми, и с погосты, и со всеми пошлинами, до Корелскую землю всю, Корелской город с волостьми, и с погосты, и со всеми пошлинами, со всем с тем, что х Корелской земле потягло, и с Лопью с лешею, и с дикою Лопью. Да сыну же своему Василью даю Заволотцкую землю всю, Онего, и Каргополе, и все Поонежье, и Двину, и Вагу, и Кокшенгу, и Велской погост, и Колмогоры, и всю Двинскую и Заволотцкую землю.

Да сына же своего Василья благословляю своею отчиною, даю ему город Псков, и с городы, и с волостьми, и с селы, и всю землю Псковскую.

Да сыну же свoему Василью даю город Торопец с волостьми, и с погосты, и с селы, и со всеми пошлинами, со всем, что к нему потягло, да волости Данково, Любута, Дубна, Рожна, Тура, Биберево, Старцева, Нежелскаа, Велижскаа, Плавеетцкаа, Жыжетцкаа, Озерскаа, Казариновскаа. Да ему ж даю город Острее с волостми и со всем, что к нему потягло, а волости Березаи, Невле, Усваи, Ловцо, Веснеболого, со всем с тем, что к Торопцу, и к Острею, и к тем волостем потягло, как было при мне.

А что ми дал сестричич мой, князь Феодор Васильевич рязанской, свою отчину на Рязани в городе и на посаде свой жеребей, и Старую Рязань, и Перевитебск с волостьми, и с путми, и с селы, и с бортью, и с тамгою, и со всеми пошлинами, по тому, как ся делил с своим братом, со князем с Иваном, и яз ту его вотчину, жеребей в городе на Рязани и на посаде, и Старую Рязань, и Перевитеск с волостьми, и с путми, и с селы, и с бортью, и с тамгою, и со всеми пошлинами, со всем по тому, как было за князем за Феодором, даю сыну своему Василью.

Да благословляю сына свoего Василья и детей своих менших, Юрья, Дмитрея, Семена, Андрея, в Москве годом княж Костянтиновским Дмитреевича, что был дан брату моему Юрью, да годом княжым Петровским Дмитреевича, что был дан брату моему Андрею Меншому, да годом княж Михаиловским Андреевича. А держит сын мой Василей и мои дети меншие, Юрьи с братьею, на тех годех на Москве своих наместников, переменяя пять лет по годом.

А что был дан брату моему Борису в Москве год княж Ивановской Андреевича, и тот год приходил брата моего Борисовым детем обема держати на Москве своего наместника на шостой год, и братанич мой Иван ту полгоду дал мне, и яз ту полгоду даю сыну своему Василью, и братанич мой Феодор с сыном с моим с Васильем тот шостой год держат по полугоду, сын мoй Василей держыт своего наместника полгоду, а братанич мой Феодор держыт своего наместника пол же году.

Да детем своим меньшим, Юрью с братьею, даю дворы внутри города у Рожества Христова, Петровской, да Ивановской, да Микитинской Костянтиновичев, да княж Александровской двор Оболенского, да Васильевской двор Сабурова, да княж Васильевской двор, да княж Феодоровской княж Васильевых детей Оболенского, да княж Ивановской двор Стригин, да Ивановской двор Борисова, да дву Иванов Володимеровых детей Семенова, да Иванов Михаилова сына Семенова, да Григорьевской двор Бабин, да Васильевской двор Тучков, да где мои портные мастеры живут, Ноздря, да Кузнецов, да Ушак, по Новую Улицу, что идет улица от площади к Фроловским воротом, a от площади по каа места колье бито, а дети мои, Юрьи с братьею, те места меж собя поделят поровну.

Да сыну свoему Юрью даю на Москве селцо Сущово с дворы с городцкими с посадными, а по котораа места дал есми ему те дворы городные, и яз ему дал список за свою печатью и за дьяка своего подписью. А из Московских сел даю ему село Лыткино с деревнями.

А сыну своему Дмитрею даю на Москве селцо Напрудцкое с дворы с городцкими с посадными, а по котораа места дал есми ему те дворы городные, и яз ему дал список за свою печатью и за дьяка своего подписью. А из Московских сел даю ему Озеретцкие села Старое да Новое с деревнями.

А сыну своему Семену даю на Москве селцо Луцинское, и с мелницею, и со псарнею, да слободку княж Васильевскую Ромодановского, а по котораа места дал есми ему ту слободку и селцо, и яз ему дал список за своею печатью и за дьяка своего подписью. А из Московских сел даю ему Розсудовские села за Похрою, Зверево да Бораново, с деревнями, чтo есми выменил у братних детей у Борисовых.

А сыну своему Андрею даю на Москве за рекою слободку Колычевскую да монастырь Рожество Пречистые на Голутвине, а по котораа места дал есми ему ту слободку и монастырь, и яз ему дал {359} список за своею печатью и за дьяка своего подписью. А из Mосковских сел даю ему село Ясенево, да село Сарыево, да Юдино с деревнями.

А из тамги из московские из всех пошлин сын мой Василей дает детем моим, а своей братье молодчей, Юрью с братьею, на всякой год по сту рублев: Юрью сто рублев, Дмитрею сто рублев, Семену сто рублев, Андрею сто рублев.

А что есми дал детем своим, Юрью, Дмитрею, Семену, Андрею, в Москве годы, как им своих наместников держати, и дворы им внутри города, и что есми им дал селца у Москвы, и дворов городцких, и денег из тамги, и сел в Московских станех, и они то ведают, как им в сей духовной грамоте писано. А oпричь того у моего сына у Василья, а у своего брата у старейшаго, на Москве в дворы в городные, и на посадех в дворы, и в тамгу во всю, и в пошлины во все, так ж и в станы, и в волости, и в пути, и в села в Московские во все не вступаются ни во что, а ведают то по тому, как им в сей духовной грамоте писано.

Да благословляю сына своего Юрья, даю ему город Дмитров с волостми, и с путми, и с селы, и со всеми пошлинами, опричь Переславских волостей, Серебожа, Рожественого, Бускутова, что есми дал сыну Василью к Переаславлю, и опричь Замосковских волостей, что есми их дал сыну же своему Василью к Москве, и в те волости сын мой Юрьи у моего сына у Василья, а у своего брата у старейшаго, не вступается ничем. А что в Дмитровском уезде, в Ынобаже, деревни Тешиловские за моим дьяком за Одинцом, и те деревни сыну же моему Юрью к Дмитрову, а сын мой Василей в те деревни в Тешиловские, в Ынобаже, у сына у моего у Юрья не вступается и не тянет их к Тешилову ничем. Да сыну же своему Юрью даю к Дмитрову из Переяславских волостей Юлку и с бортным станом, и в те волости сын мой Василей у мoего сына у Юрья не вступается ничем. Да ему ж даю город Звенигород с волостьми, и с путми, и с селы, и со всеми пошлинами, да волость Шопъкову со всем. Да сыну же своему Юрью даю во Тферской земле город Кашин с волостьми, и с путми, и с селы, и со всеми пошлинами по тому, по каа места писал х Кашину писец наш Василей Карамышев. А что ми дал братанич мой, князь Иван Борисович, свою отчину город Рузу с волостьми, и с путми, и с селы, и со всеми пошлинами, и с теми волостьми, и с станы, что ся делил с братом с своим с Феодором от Волока, опричь Рюховского села с деревнями, что дал братанич мой Иван брату своему Феодору, и яз город Рузу с волостьми, и с путми, и с селы, и со всеми пошлинами, и с теми волостьми и с станы, что ся делил с братом с своим с Феодором от Волока, даю cыну своему Юрью, со всем с тем, по тому как было за моим братаничем за Иваном, опричь Рюховского села с деревнями. Да сыну же своему Юрью даю город Брянеск с волостьми, и с погосты, и с селы, и со всеми пошлинами, со всем, что к Брянску потягло, да волости Соловьевичи, Прикладни, Пацын, Феодоровскаа, Осовик, Покиничи, Сухарь, Всеславль, Вороница, Жерын, Батогова, Хвощна, Пиянова, Волконеск. Да ему ж даю город Серпееск с волостми и со всем, что к нему пoтягло, а волости Замошье, Тухачев, Дегна, Фоминичи, Погостище, Ковылна, Ближевичи, Любун, Снопоть, Даниловичи, Шуя, Демена, Ужеперет, Чернятици, Городечна, Мощын, да Гнездилово, что была вотчина князя Александра княж Иванова сына Гнездиловского {360} со всем с тем, что к Брянску, и к Серпейску, и к тем волостем потягло, как было при мне.

Да благословляю сына своего Дмитрея, даю ему город Углече поле с волостьми, и с путми, и с селы, и со всеми пошлинами, и с Устюжною, и с Рожаловым, и с Велетовым, и с Кистьмою, и со всем, с тем что к Углечю и к тем волостем потягло, город Мологу и с Глебовых вотчиною, и с езы на Волзе и на Молозе, со всем, по тому, как было при мне. А что есми свел торг с Холопья городка на Мологу, и тот торг торгуют на Молозе съезжаяся, как было при мне, а сын мой Дмитрей емлет пошлины, как было при мне, а лишних пошлин не прибавливает ничего, а сын мой Василей и мои дети того торгу на свои земли не сводят, ни заповеди в своих землях не чинят к тому торгу ездити. Да ему ж даю город Хлепен, и с Рогачевым, и с Негомирем, с волостьми, и с путми, и с селы, и сo всеми пошлинами. Да в Тферской земле даю ему город Зубцов с волостьми, и с путми, и с селы, и со всеми пошлинами, город Опоки с волостьми, и с путми, и с селы, и со всеми пошлинами, по тому, по каа места писал к Зубцову и к Опокам писец наш Дмитрей Пешков. А что ми дал братанич мой, князь Иван Борисович, свою отчину, половину Ржевы с волостми, и с путми, и с селы, и со всеми пошлинами, по тому, как ся делил с своим братом с Феодором, и яз половину Ржевы с волостьми, и с путми, и с селы, и со всеми пошлинами даю сыну же своему Дмитрею со всем по тому как было за моим братаничем за Иваном. Да сыну же своему Дмитрею даю город Месческ с волостми, и с погосты, и с селы, и со всеми пошлинами, со всем, что к нему потягло, как был за мезетцкими князми, город Опаков со всем, что к нему потягло, да волости Залидов, Недоходово, Лычино, Бышковичи по Угру со всем с тем, чтo к Опакову и к тем волостем потягло, как былo при мне.

Да благословляю сына своего Семена, даю ему город Бежытцкой Верх с волостми, и с путми, и с селы, и со всеми пошлинами, город Колугу с волостми, и с путми, и с селы, и со всеми пошлинами. Да сыну же своему Семену даю город Козелеск с волостми, и с селы, а волости Козелские: Серенеск, да Людимеск, да Коробки, и Вырки, на Вырке на реке волости Сенища, да Сытичи, да Выино, и с ыными месты, да Липици, да Взбынов, да Верх-Серена, да Луган, да Местилово, да Къцын, да Хвостовичи, да Порыски, да Борятин, да Орень, да Хостьци, да Жеремин, да Сныхово, да Ивановское Бабина село Незнаново, и с ыными месты, со всем с тем, что к тем волостем и селом потягло.

Да благословляю сына своего Андрея, даю ему город Верею с волостми, и с путми, и с селы, и со всеми пошлинами, город Вышегород с волостьми, и с путми, и с селы, и сo всеми пошлинами, город Олеин с волостми, и с путми, и с селы, и со всеми пошлинами, и с Волконою, и с Кониным, и с Гордеевым, и с Нюховою, и со всем с тем, что к тем местом потягло. Да ему ж даю город Любутеск с волостми, и со всеми пошлинами, и со всем, что к нему потягло, как было при мне, и с Веприным, что за одоевскими князми. Да сыну же своему Андрею даю у Москвы Гжелю, да Раменеицо со всем, что к ним потягло. Да что были к Дмитрову приданы волости Московские Селна, Гуслица, Загарье, Вохна, Кунеи, и яз те волости со всем даю сыну своему Андрею, а сын мой Юрьи в те волости у него не вступается ничем. А что в Селне деревни деловые бортные Василцова ста Бекренево, Беляницино, Новое Беляницино, Харитоновское, Деденево, Нероново, Враниково, Якимовское, Новое Якимовское, да пустоши Лопаково, Исачково, Грибачево, и яз те деревни и пустоши со всем даю сыну же своему Андрею, а сын мой Василей у него в то не вступается. Да в Тферской земле даю ему город Старицу с вoлостми, и с путми, и с селы, и со всеми пошлинами по тому, по каа места писал к Старице писец наш Борис Кутузов. Да даю ему Холмских вотчину, Холм и Новой городок, да волость Олешню, да волость Синюю, и иные волости, и пути, и села, со всеми пошлинами по тому, по каа места те отчины, и волости, и пути, и села писал писец наш Андрей Карамышев.

А что есми дал детем своим меньшим, Юрью, Дмитрею, Семену, Андрею, городов, и волостей, и сел, и они то и ведают по тому, как им в сей духовной грамоте писано, а опричь того у сына у моего у Василья ни во что не вступаются.

А сын мой Юрьи с братьею по своим уделом в Московской земле и в Тферской денег делати не велят, а денги велит делати сын мой Василей на Москве и во Тфери, как было при мне. A откуп ведает сын мой Василей, а в откуп у него мои дети, Юрьи с братьею, не вступаются.

А что есми подавал детем свoим селца у Москвы с дворы с городцкими на посадех, и дети мои в тем дворех торгов не держат, ни житом не велят торговати, ни лавок не ставят, ни гостей с товаров иноземцов, и из Московские земли, и из своих уделов в своих дворех не велят ставити, а ставятся гости с товаром, иноземци, и из Московские земли, и из их уделов, на гостиных дворех, как было при мне. А дети мои у моего сына у Василья в те дворы в гостиные и в те пошлины не вступаются. А кто учнет в детей моих селцех и в дворех в городных торговати сьестным товаром, и сын мой Василей тех торгов не велит сводити, а пошлину полавочную с них берет сына моего Васильев приказщик, как было при мне.

А что есми дал детем своим, Юрью с братьею, у города у Москвы селца с дворы с городцкими, и учинится в тех селцех и в дворех в городных душегубство или поличное, и то судит наместник болшей сына моего Васильев. А что есми дал детем своим, Юрью с братьею, села в станех в Московских, и над теми селы суд и дань моих детей, а душегубством и поличным те села тянут к городу к Москве пo старине, опричь того поличного, что будет в тех селех промеж их крестьян, то судят их приказщики, а докладывают наместника московского болшего сына моего Васильева. А грамоты полные и докладные на Москве пишет дьяк ямской сына моего Васильев, как было при мне, а опричь того на Москве грамот полных и докладных не пишет нихто. А которые есми городы и волости подавал детем своим, Юрью с братьею, в вуделы, а тянули душегубством к городу к Москве, и те городы, и уезды, и волости тех городов тянут душегубством к городу к Москве по старине, а дети мои, Юрьи с братьею, в то не вступаются.

А сын мой Василей у моих детей, а у своей братьи, в их уделех земель не купит, ни держит, ни закладней не держит. А мои дети у сына моего у Василья в Москве и в всем его в великом княжстве земель не купят, ни держат, ни закладней не держат. А что есми давал свои села бояром своим, и князем, и детем боярским, и грамоты есми им свoи жаловалные подавал на те села прочно им и их детем, или кому буду в куплю дал свои грамоты, и в те села сын мой Василей и мои дети у них не вступаются.

А дети мои, Юрьи с братьею, дают сыну моему Василью с своих уделов в выходы в ординские, и в Крым, и в Азтарахань, и в Казань, и во Царевичев городок, и в иные цари и во царевичи, которые будут у сына моего у Василья в земле, и в послы в татарские, которые придут к Москве, и ко Твери, и к Новугороду к Нижнему, и к Ярославлю, и к Торусе, и к Рязани к Старой, и к Перевитску ко княж Федоровскому жеребью рязанского, и во все татарские проторы, в тысячю рублев. Сын мой Юрьи дает с своего удела со всего и с Кашина восмьдесят рублев и два рубля без гривны. А сын мой Дмитрей дает с своего удела со всего, и с Зупцова, и с Опок, пятьдесят рублев и восмь рублев с полтиною и семь денег. А сын мой Семен дает с своего удела сo всего шестьдесят рублев и пять рублев без десяти денег. А сын мой Андрей дает с своего удела со всего, и с Старици, и с Холмских вотчины, с Xoлму, и с Нового городка, и с Олешни, и с Синие, и с иных волостей с Тверских, что ему дано, сорок рублев с полтиною и полчетверты денги. А сын мой Василей дает в ту ж тысячю рублев с Москвы, и со всего великого княженья Московские земли, и со Тфери, и со всее Тферские земли, что ему дано, и с Рязани с Старые, и с Перевитска, семьсот рублев и полосманатцата рубля и полтретьи денги. А Борисов сын братень Феодор дает сыну моему Василью в ту же тысячю рублев с своей отчины, и с Колпи, и с Буягорода, тритьцать рублев и полосма рубля. А будет того боле или менши татарской протор, и сын мой Василей, и мои дети, Юрьи с братьею, и братанич мой Феодор, дают по розочту.

А сын мой Василей в своем великом княженье держыт ямы и подводы на дорогах по тем местом, где были ямы и подводы на дорогах при мне. А дети мoи, Юрьи с братьею, по своим отчинам держат ямы и подводы на дорогах по тем местом, где были ямы и подводы по дорогам при мне.

А которого моего сына не станет, а не останется у него ни сына, ни внука, ино его удел весь в Московской земле и в Тферской земле, что есми ему ни дал, то все сыну моему Василью, а братья его у него в тот удел не вступаются. А останутся у него дочери, и сын мой Василей те его дочери наделив, подает замуж. А что даст своей княгине волостей, и сел, и казны, и в то во все сын мой Василей у нее не вступается ни во что до ее жывота.

А сына своего Василья благословляю крест животворящее древо в раце цареградцкой да крест Петров чюдотворцев.

А сына своего Юрья благословляю крест золот Борисоглебской.

А сына своего Дмитрея благословляю крест золот Парамшина дела.

А сына своего Семена благословляю крест зoлот Михаиловской владычень.

А сына своего Андрея благословляю икона золота распятье, делана финифтом с каменьем и с жемчюги.

А что есми дал своей казны своим детем Юрью, Дмитрею, Семену, Андрею, и яз что дал сыну своему Юрью своей казны, и то есми поклал в ларци, а у тех ларцов печати моя да сына моего Юрьева, а ключи тех ларцов у сына у моего у Юрья, а те ларци стоят в моей казне, у моего казначея у Дмитрея у Володимерова, да у моего печатника у Юрья у Дмитреева сына у Грека, да у моих дьяков, у Данилка у Мамырева да у Тишка у Моклокова. А что есми дал своей казны сыну своему Дмитрею, и то есми поклал в ларци, а у тех ларцов {363} печати моа да сына моего Дмитреева, а ключи тех ларцов у сына у моего у Дмитреа, a те ларци стоят в моей казне у моего казначея у Дмитреа у Володимерова, да у моего печатника у Юрья у Дмитреева сына у Грека, да у мoих дьяков, у Данила у Мамырева да у Тишка у Моклокова. А что есми дал своей казны сыну своему Семену, и то есми поклал в ларци, а у тех ларцов печати моя да сына моего Семенова, а ключи тех ларцов у сына у моего у Семена, а те ларци стоят в моей казне у моего казначея у Дмитреа у Володимерова да у моего печатника у Юрья у Дмитреева сына у Грека, да у моих дьяков, у Данилка у Мамырева да у Тишка у Моклокова. А что есми дал своей казны сыну своему Андрею, и то есми поклал в ларци, а у тех ларцов печати моа да сына моего Андреева, а ключи тех ларцов у сына у моего у Андря, а те ларци стоят в моей казне у моего казначея у Дмитреа Володимерова, да у моего печатника у Юрья у Дмитреева сына у Грека, да у моих дьяков, у Данилка у Мамырева да у Тишка у Моклокова.

А опричь того, что ни есть моей казны у моего казначея у Дмитреа у Володимерова, и у моих дьяков, и у моего дьяка у Семена у Башенина, лалoв, и яхонтов, и иного каменья, и жемчюгу, и саженья всякого, и поясов, и чепей золотых, и судов золотых, и серебряных, и каменых, и золота, и серебра, и соболей, и шолковые рухляди, и иные всякие рухляди, что ни есть, так ж и в моей казне в постелной что ни есть, икон, и крестов золотых, и золота, и серебра, и платьа, и иные рухляди, и что ни есть у моего дворетцкого у Петра у Васильева у Великого и у дьяков у дворцовых моих судов серебряных, и денег, и иные рухляди, и что ни есть у моего конюшего, и у моих яселничих, и у моих дьяков, и у моих приказщиков, у кого ни буди, моих денег и иные рухляди всякие, так ж что ни есть у моего дворетцкого у тверского, и у дьяков у тферских, и у моих приказщиков, и в Новегороде в Великом у моего дворетцкого, и у казначеев, и у дьяков, и у моих приказщиков, у кого ни буди, моих денег и иные рухляди всякие, да и на Белеозере и на Вологде моя казна, и где ни есть моих казен, тo все сыну моему Василью. А мои дети, Юрьи с братьею, у моего сына у Василья ни во что не вступаются, опричь того, что есми им дал своей казны.

А приказываю свою душу и детей своих менших, Юрья, Дмитреа, Семена, Андрея, сыну своему Василью. А вы, дети мои меншие, Юрьи с братьею, держите сына моего Василья, а своего брата старейшаго, в мое место, своего отца, и слушайте его во всем. А ты, сын мой Василей, держи свою братью меншую, Юрья, Дмитреа, Семена, Андрея, в братстве, и во чти, без обиды.

А которой мой сын не учнет сына моего Василья слушати во всем, или учнет под ним подъискивати великих княжеств или под его детми, или учнет от него отступати, или учнет ссылатися с кем ни буди тайно или явно на его лихо, или учнут кого на него подъимати, или с кем учнут на него одиначитися, ино не буди на нем милости Божией, и Пречистые Богоматери, и святых чюдoтворец молитвы, и родитель наших, и нашего благословения и в сии век и в будущий.

А кто будеть моих казначеев, или кто будет моих дьяков прибытки мои от меня ведали, или тиуни, или поселские, или кто женился у тех, те все не надобе сыну моему Василью и моим детем, Юрью с братьею.

А кто порушит сию мою грамоту, судит ему Бог, и не буди на нем моего благословениа.

А у сее моей душевные грамоты сидел отец мой духовной, ондронниковской архимандрит Митрофан. А туто были бояре мои: князь Василей Данилович, да князь Данило Васильевич, да Яков Захарьичь, да казначей мой Дмитрей Володимерович.

А сию мoю душевную грамоту писал дьяк мой Данилко Мамырев.

